
1. Ընթացիկ իրավիճակը և իրավական ակտի ընդունման անհրաժեշտությունը 
Նախագծի ընդունումը պայմանավորված է «Հայաստանի Հանրապետության քաղաքացիական դատավարության օրենսգրքում փոփոխություններ և լրացումներ կատարելու մաuին», «Հայաստանի Հանրապետության վարչական դատավարության օրենսգրքում փոփոխություններ և լրացումներ կատարելու մաuին», «Հայաստանի Հանրապետության քաղաքացիական օրենսգրքում լրացում կատարելու մաuին»,  ««Նոտարիատի մասին Հայաստանի Հանրապետության օրենքում փոփոխություններ և լրացումներ կատարելու մաuին», ««Պետական տուրքի մասին» օրենքում լրացումներ կատարելու մասին», ««Դատական ակտերի հարկադիր կատարման մասին» օրենքում լրացումներ կատարելու մասին», ««Ինտերնետով հրապարակային և անհատական ծանուցման մասին» օրենքում լրացում կատարելու մասին» օրենքների նախագծերի (այսուհետ նաև՝ Նախածեր) ընդունմամբ:
Վերը նշված Նախագծերի ընդունմամբ նոտարի կողմից գումարի բռնագանձման պահանջով կարգադրություն արձակելը նախատեսվել է որպես նոտարական գործողություն և առանձին գլխով սահմանվել են նշված գործողությունը կատարելու հետ կապված բոլոր էական հարցերը: 
Նախագծերով սահմանվել են նաև գումարի բռնագանձման պահանջով կարգադրություն արձակելու մասին դիմումի ձևին և բովանդակությանը ներկայացվող պահանջները: Ի թիվս այլ պահանջների, Նախագծով հստակ սահմանվել է, որ դիմումը նոտարին ներկայացվելու է բացառապես էլեկտրոնային եղանակով։ 
Նման կարգավորում նախատեսվել է դատական պրակտիկայի ուսումնասիրության արդյունքում, որը վկայում է այն մասին, որ ներկայումս դատարանների ծանրաբեռնվածությունը մեծապես պայմանավորված է գումարի բռնագանձման պահանջով հայցադիմումների և վճարման կարգադրություն արձակելու մասին դիմումների մեծ ծավալով: Հարկ է ընդգծել, որ ներկայումս նշված գործերի քննությունն իրականացվում է պարզեցված ընթացակարգերի միջոցով, այնուամենայնիվ դա չի թեթևացնում դատավորների ծանրաբեռնվածությունը և նշված վարույթներով սահմանված ժամկետներում հնարավոր չի լինում կայացնել դատական ակտերը: 
Վերոգրյալի համատեքստում Նախագծերով մշակվել է գործերի լուծման այլընտրանքային արդյունավետ մեխանիզմ, որի համաձայն գումարի բռնագանձման պահանջներով գործերի մի մասը կհանձնվի նոտարների քննությանը, ինչն էլ իր հերթին կհանգեցնի դատարանների ծանրաբեռնվածության նվազեցմանը և արդար դատաքննության տարր հանդիսացող ողջամիտ ժամկետում գործերի քննության սկզբունքի պահպանմանը:
Նախագծերով սահմավել է, որ վերը նշված կարգավորումները ուժի մեջ են մտնում վճարման կարգադրություն արձակելու վերաբերյալ դիմումը նոտարին էլեկտրոնային եղանակով ներկայացնելու համար անհրաժեշտ էլեկտրոնային համակարգի գործարկմանը հաջորդող օրվանից:
Վերոգրյալի հիման վրա հարկ է արձանագրել, որ Նախագծերի ընդունմամբ անհրաժեշտություն է առաջացել ներդնել նոտարի կողմից գումարի բռնագանձման պահանջով կարգադրություն արձակելու էլեկտրոնային համակարգ:
Նշված համակարգի ստեղծման ինտեգրման և գործարկման համար աշխատանքների արժեքը, ըստ Նոտարական պալատի կողմից տրամադրված տեղեկատվության կազմում է 18 000 000 /տասնութ միլիոն/ ՀՀ դրամ՝ ներառյալ բոլոր հարկերն ու պարտադիր վճարները։
Ելնելով վերոգրյալից, Նախագծով առաջարկվում է «Հայաստանի Հանրապետության 2023 թվականի պետական բյուջեի մասին» ՀՀ օրենքում և Հայաստանի Հանրապետության կառավարության 2022 թվականի դեկտեմբերի 29-ի N 2111-ն որոշման մեջ կատարել փոփոխություններ և լրացումներ, որով 18,000.0 հազ․ դրամ հատկացնել ՀՀ նոտարական պալատին։ Գումարի հատկացումը նախատեսվում է իրականացնել 1228 ծրագրի «31001․ Հակակոռուպցիոն կոմիտեի շենքային պայմանների ապահովում» միջոցառմամբ նախատեսված գումարի վերաբաշխմամբ, քանի որ Արդարադատության թաղամասի կառուցման շուրջ քննարկումները շարունակվում են և դեռ վերջնականապես չեն ավարտվել։ Ընդ որում, նվազեցման արդյունքում հետագայում ՀՀ պետական բյուջեի հաշվին նշված գումարի չափով ֆինանսական միջոցների վերականգնման անհրաժեշտություն չի առաջանա:

2. Կարգավորման նպատակը, ակնկալվող արդյունքները
Նախագծի ընդունման արդյունքում հնարավորություն կստեղծվի ապահովել նոտարական պալատի  կողմից գումարի բռնագանձման պահանջով կարգադրություն արձակելու էլեկտրոնային համակարգի անխափան ներդրումը:

3.Նախագծերի մշակման գործընթացում ներգրավված ինստիտուտները և անձինք.
 Նախագիծը մշակվել է ՀՀ արդարադատության նախարարության կողմից։

4. Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին.
Նախագծի ընդունման կապակցությամբ լրացուցիչ ֆինանսական միջոցների անհրաժեշտություն չկա, պետական բյուջեի եկամուտներում և ծախսերում փոփոխություններ չեն նախատեսվում:

5. Նախագծի ընդունման առնչությամբ ընդունվելիք այլ իրավական ակտերի նախագծերը կամ դրանց ընդունման անհրաժեշտության բացակայության մասին.
Նախագծի ընդունման կապակցությամբ այլ իրավական ակտերում փոփոխություններ և լրացումներ կատարելու անհրաժեշտություն չի առաջանում:


6.Ռազմավարական փաստաթղթերի հետ նախագծի կապի մասին.
Նախագծի ընդունումը բխում է Կառավարության 2022 թվականի հուլիսի 21-ի թիվ 1133-Լ որոշմամբ հաստատված՝ Հայաստանի Հանրապետության դատական և իրավական բարեփոխումների 2022-2026 թվականների ռազմավարությունից և դրանից բխող գործողությունների ծրագրից: Մասնավորապես, նշված որոշման Հավելված 1-ում Արդարադատության նախարարության թիվ 6-րդ նպատակի («Քաղաքացիական և քաղաքացիական դատավարության օրենսդրության բարեփոխումներ») գործողությունների թվում է  Քաղաքացիական դատավարության օրենսգրքի կիրառման արդյունքում գույքագրված խնդիրների հիման վրա Քաղաքացիական դատավարության օրենսգրքում և, ըստ անհրաժեշտության, հարակից օրենքներում փոփոխություններ նախատեսող նորմատիվ իրավական ակտերի փաթեթի մշակումը: Նախագիծը բխում է նաև Կառավարության 2021 թվականի նոյեմբերի 18-ի Հայաստանի Հանրապետության կառավարության 2021-2026 թվականների գործունեության միջոցառումների ծրագիրը հաստատելու մասին» N 1902-Լ որոշումից, մասնավորապես, նշված որոշման Հավելված 1-ի Արդարադատության նախարարության թիվ 7-րդ կետով նախատեսված («Փոքր հայցապահանջներով քաղաքացիական վեճերի (գործերի) արտադատական լուծման արդյունավետության բարձրացում») միջոցառումից:



